
Cun tgei curascha el fuva serendius circa miez settember el spital cantunal, 
suttamess all'operaziun e fidau sco adina dil cunti dil chirurg. Disdiu, tut ha disdiu. 
La mort ei vegnida bufatg bufatg e rut empermiez quei um d'ina natira da fier. La 
direzia dalla mort che ha fatg lartg oravontut a casia e nuotatonmeins enamiez ils 
vischins. 
Avon gnanc quendisch dis buc veva el festivau tut alla tgeua siu siatontavel onn. 
Sauns, sauns lev'el turnar a casa, entscheiver a dar scola sco substitut a Vella e 
festivar cun ils ses ils siatonta. 
Niessegner veva disponiu autruisa. La frida ei vegnida anetgamein, schi anetg ch'ils 
ses han giu breigia d'entellir. 
La stedia participaziun dil cordoli ed il grond conduct da bara han demussau 
evidentamein la simpatia ch'il defunct gudeva. 

Tumaisch Venzin ei naschius ils 19 da settember 1896 a Selva sco beniamin dil Vigeli e dalla Rosa 
Venzin, nata Simonett. Siu bab ei morts giuvens. Persuenter ha la mumma, ina femna cartenta, 
savieivla ed energica priu da datschiert il guvernagl enta maun. La pli gronda facultad en sia casa, ei 
fuva scart e trentel, fuvan ils duns da ses buobs. Malgrad ils quitaus pecuniars, sedecida la Rosa da 
tarmetter ses buobs a scola vinavon, il vegl dils giuvens el collegi, il pign a Cuera el seminari scolastic. 
Cun tschaffen e plascher ed anim el cor ei il Tumaisch turnaus ils anno 1917 cun la patenta da scolast 
en Tujetsch e surpriu la scola superiura a Sedrun. Ei fuva ual igl onn che siu sur frar Benedetg, igl 
anteriur protonotari apostolic, ha celebrau sia messa nuviala. 
Otg onns a Sedrun, ils quater suandonts sco mussader dalla scola cumplessiva a Cavorgia e puspei 
vegntgotg a Sedrun sco meister dalla scola inferiura, nua ch'il car defunct ei staus per propi da casa. 
Sper la scola dirigiu quasi treis decennis la musica instrumentala da Tujetsch, sunau las orglas e 
cantau in miez tschentaner els differents chors e staus dapertut sin terren cultural ualti activs. Quater 
decennis e miez fatg il correspondent dalla banca cantunala, promoviu il transit ed il commers dalla 
val e seprius en surtut per l'industria dad jasters. Fundatur e promotur dalla scoletta da Sedrun e dalla 
tgira da malsauns e biars onns cassier dils paupers. Conta lavur e tgei sacrifeci sezuppan davos quellas 
cefras schetgas e senza cor. 
Tumaisch Venzin fuva in um d'in humor tut aparti, curteseivels e caussas da bien cor. Cons, cons ch'el 
ha gidau ord las miserias e scret tschiens e tschiens brevs per ses convischins. Ses scolarets, ils pigns 
sco el scheva, fussen i tras il fiug per lur magister, las mummas preziavan ordvart sia gronda 
buntadeivladad. 
Muort sia aviartadad, sinceradad e beinvuglientscha fuva el beinvesius el ravugl dils collegas. Siu plaid 
beinvulent fageva impressiun e vegneva tedlaus. Aunc pli lartg ch'ella cuminonza ha il Tumaisch fatg 
en famiglia. Cun tgei plascher e perseveronza el ha giu quitau per ils ses, ses agens. 
Buca meins che diesch affons. In ei morts en fascha. A nov ha el procurau ina bufatga e tschecca 
existenza. Mai senuspius dad expensas, plitost el sez engaldiu. Tumaisch Venzin ei buca pli. Ei va vess 
da serrar quella largia recenta e sensibla. 
El vegn a restar en buna memoria, il Tumaisch. Ch'el ruaussi en pasch dil Segner. 
Ludivic Hendry 

